„Mladi i jednakopravnost spolova u Bosni i Hercegovini“

Kontra ugao jednog feministe

Početak borbe za ravnopravnost spolova se vezuje za otočku državu Novi Zeland i kraj 19. vijeka.  Ono što mnogi ne znaju je da je tu borbu započela Kate Sheppard, osnivačica Ženske kršćanske trezvenjačke unije, jer je mislila da će se tako lakše usvojiti zakoni protiv konzumacije i distribucije alkoholnih pića. 

O ženskom pravu glasa se u novozelandskom parlamentu raspravljalo od 1887. do 1893. godine. Tek tada je zakon prošao u Donjem domu parlamenta, ali je Gornji dom bio podijeljen. Premijer Novog Zelanda, Riccard Seddon je pokušao da natjera neke članove da se predomisle i glasaju protiv ženskog prava glasa, ali je time samo izazvao revolt ostalih poslanika, te su čak i neki koji su inicijalno bili protiv toga, glasali za pravo glasa ženama. Izborni zakon sa pravom žena da glasaju na izborima je dobio kraljevski pristanak 19. septembra 1893. godine, a žene su prvi put glasale na izborima 28. novembra 1893. godine. 

Aktivno biračko pravo, novozelandske žene su dobile 1919. godine, a prva žena član parlamenta je bila Elizabeth McCombs, 1933. godine.

Onaj, ili ona, ko bude čitao/la ovaj tekst vjerovatno će se zapitati zašto sam napisao ovu kratku lekciju iz historije. Odgovor na to pitanje ću pokušati dati u narednih nekoliko pasusa.

Trenutno, svi smo svjedoci promjene. Žene, kako bi to zagrižene feministkinje voljele da mi percipiramo, se konačno dižu iz blata i bez ikakve pomoći 'jačeg' spola, koji ih je stoljećima sputavao, nezadrživo grabe naprijed, visoko dignute glave, svjesne toga da se konačno mogu 'nadmetati' sa muškarcima. Nažalost, to 'grabljenje naprijed' se kod tih 'boraca za ravnopravnost spolova' uglavnom završava na borbi protiv lingvistike. Da objasnim, pod ovim mislim na insistiranje da se ženski dekan zove dekanica, ili dekanesa, da nije pravilno ministar nego ministrica ili ministarka. Ono što ti 'borci za pravdu' ne znaju ili možda neće da znaju je da se jezik nekog naroda stvara stoljećima, a ne preko noći. Tim 'borcima za prava žena' je izgleda manje bitno što je društvo toliko evoluiralo da neka žena može, kao i bilo koji muškarac, konkurisati i biti izabrana na neku poziciju koja je do prije par desetljeća bila rezervisana isključivo za muškarce, nego rod te pozicije. Ovakvim napadima na društvo, koje je po njima 'šovinističko', unazađuju ono na čemu se mukotrpno radilo proteklih desetljeća.

Lično, smatram da se na polju ravnopravnosti spolova još mnogo može i mora raditi. Međutim, isto tako smatram,  da se na tom polju postiglo mnogo. Sama činjenica da postoje žene, koje su premijerke svojih zemalja (Angela Merkel), direktorice multinacionalnih korporacija, žene koje igraju bitan faktor u političkom životu svojih zemalja (Hillary Clinton), malo više od 100 godina nakon što su žene dobile pravo glasa, govori više od bilo čega što 'hard core' feministkinje mogu da kažu.

Da bi našli pozitivne primjere, ne moramo ići ni tako daleko, dovoljno je da se osvrnemo oko sebe. Da li našim majkama očevi pomažu u 'ženskim' poslovima? Da. Da li vaše drugarice studiraju, rade? Da. Sve navedeno nedvosmisleno govori da su žene ravnopravni članovi društva.

U zaključku ću da pojasnim početak samog eseja. Cilj gorenavedenih podataka je da stvari stavi u tačnu vremensku perspektivu. Mi, kao društvo, još uvijek rastemo i razvijamo se. Ja bih rekao da naše društvo tek ulazi u pubertet. Svaki pubertet je težak i potrebno je mnogo truda da od pubertetlije postane zaokružena i zrela osoba. Na 'odgajanju' našeg društva, moraju raditi i muškarci i žene, zajedno i ravnopravno, jer kao što je za zdravo odrastanje djeteta potrebna ljubav i oca i majke, tako i društvu treba podjednako zalaganje oba spola. Dok ove informacije ne nađu svoj put do svijesti 'boraca za jednakopravnost', ne možemo se nadati da ćemo izgraditi zdravo društvo.

